
Cyngor


Cyngor ar bwyntiau allweddol yn y testun i’ch helpu i ddysgu a chofio cynnwys, osgoi camgymeriadau a mireinio eich techneg arholiad er mwyn gwella eich gradd.

Gwirio gwybodaeth


Cwestiynau cyflym sy’n codi yn yr adran ‘Arweiniad i’r Cynnwys’ er mwyn gwirio eich dealltwriaeth.

Atebion gwirio gwybodaeth


Trowch i gefn y llyfr i gael atebion i’r cwestiynau gwirio gwybodaeth.

Crynodebau





•  Ar ddiwedd pob testun craidd mae crynodeb ar ffurf pwyntiau bwled er mwyn i chi weld yn gyflym beth mae angen i chi ei wybod.

Ynglŷn â’r llyfr hwn


Mae’r canllaw hwn yn ymdrin â Safon Uwch Uned 3 Opsiwn 8 Canrif yr Americanwyr, tua 1890–1990 ym manyleb TAG CBAC, sy’n werth 20% o’r cymhwyster Safon Uwch cyfan.


Mae’r adran Arweiniad i’r Cynnwys yn amlinellu’r meysydd cynnwys allweddol yn y cyfnod 1890-1990. Mae dwy thema, a rhaid astudio’r ddwy. Y thema gyntaf yw Y Frwydr dros Hawliau Sifil, tua 1890–1990, sy’n canolbwyntio ar y profiad Americanaidd Affricanaidd. Mae’r adran gyntaf yn canolbwyntio ar effaith deddfau Jim Crow ac erydu rhyddid Americanaidd Affricanaidd. Mae’r ail adran yn edrych ar effaith mudo, y Fargen Newydd a’r rhyfel ar Americanwyr Affricanaidd yn y cyfnod 1910–48. Yn y drydedd rhan, ceir dadansoddiad o’r datblygiadau mewn hawliau sifil i Americanwyr Affricanaidd yn y cyfnod 1954–68. Yn olaf, edrychir ar ganlyniadau’r mudiad hawliau sifil yn y cyfnod 1968–90.


Yr ail thema yw Ffurfio Pŵer Mawr, tua 1890–1990. Mae’r adran gyntaf yn edrych ar newid a pharhad ym mholisi tramor UDA yn y cyfnod 1890–1937. Mae’r ail adran yn edrych ar effaith ymwneud UDA â’r Ail Ryfel Byd a’r Rhyfel Oer yn y cyfnod 1937–1975. Yn olaf, caiff arwyddocâd détente a diwedd y Rhyfel Oer yn y cyfnod tua1975–1990 eu hystyried.


Mae’r adran Cwestiynau ac Atebion yn cynnwys enghreifftiau o atebion i’r ddau fath o gwestiwn traethawd ar gyfer yr uned hon (sydd werth 30 marc yr un). Ceir enghreifftiau o ymatebion lefel 5/4 (gradd A/B) a lefel wannach 3/2 (gradd E/F). Nid yw wedi bod yn bosibl darparu cwestiynau ac atebion enghreifftiol ar gyfer pob datblygiad, felly dylech fod yn ymwybodol y gallai unrhyw ran o’r fanyleb gael ei phrofi yn yr arholiad. Ni all y canllaw hwn chwaith fanylu’n llawn ar bob datblygiad, felly dylech ei ddefnyddio ochr yn ochr ag adnoddau eraill, fel nodiadau dosbarth ac erthyglau mewn cyfnodolion, yn ogystal â rhai, o leiaf, o’r llyfrau a nodir yn y rhestr ddarllen a luniwyd gan CBAC ar gyfer y fanyleb hon.

Arweiniad i’r Cynnwys


Y frwydr Americanaidd Affricanaidd dros hawliau sifil, tua 1890–1990


Effaith deddfau Jim Crow ac erydu rhyddid Americanaidd Affricanaidd.


Rhagarweiniad


Ar ddiwedd Rhyfel Cartref America yn 1865 diddymwyd caethwasiaeth yn UDA gan y 13eg Gwelliant i’r Cyfansoddiad. Roedd pedair miliwn o gaethweision Americanaidd Affricanaidd bellach yn rhydd yn gyfreithlon: doedd hi ddim yn glir fodd bynnag a oedd ganddyn nhw fel dynion rhydd yr un hawliau sifil ag Americanwyr gwyn. Daeth y taleithiau a drechwyd yn y de yn ôl i mewn i UDA a’u diwygio mewn proses a alwyd yn ail-luniad. Cafwyd ymdrech gan y Gyngres i roi hawliau sifil i Americanwyr Affricanaidd ac i greu llywodraethau newydd i daleithiau’r de. Cafwyd ymateb chwyrn i hyn, gan gynnwys rhwystro gan aelodau gwyn deheuol y Blaid Ddemocrataidd yn ogystal ag ymgyrchoedd o ddychryn a brawychu yn erbyn Gweriniaethwyr ac Americanwyr Affricanaidd gan gyrff dirgel fel y Ku Klux Klan (KKK).


Cadarnhawyd dau welliant pellach i’r Cyfansoddiad yn 1868 (y 14eg Gwelliant) ac yn 1870 (y 15fed Gwelliant). Roedd y gwelliannau hyn yn caniatáu cydraddoldeb i holl ddinasyddion UDA gerbron y gyfraith, gan ddatgan nad oedd modd gwrthod yr hawl i bleidleisio ‘ar sail hil, lliw neu amodau caethwasiaeth flaenorol’. Ceisiodd Deddf Hawliau Sifil gyfyngedig yn 1875 atal gwahaniaethu mewn mannau cyhoeddus fel rheilffyrdd, gwestai a theatrau, ond nid oedd yn gymwys i addysg ac eglwysi. Fodd bynnag, nid oedd y newidiadau hyn yn effeithiol gan fod gorfodaeth yn dibynnu ar lywodraethau taleithiol ac roedd y rheini’n cael eu rhedeg gan wrthwynebwyr hawliau sifil.


Daeth y cyfnod o ail-luniad i ben yn 1877, ac erbyn hynny roedd bron pob un o daleithiau’r de unwaith eto’n cael eu rheoli gan lywodraethau Democrataidd oedd yn benderfynol o gynnal goruchafiaeth yr Americanwyr gwyn a thanseilio’r newidiadau diweddar o blaid hawliau sifil Americanwyr Affricanaidd. Er bod 700,000 o Americanwyr Affricanaidd wedi’u cofrestru i bleidleisio yn nhaleithiau’r de yn ystod y cyfnod o ail-luniad, erbyn 1910 roedd eu pleidlais fwy neu lai wedi’i dileu’n llwyr. Nid yn unig oedd Americanwyr Affricanaidd yn cael eu dadryddfreinio (gweler isod) ond roedd eu hawliau sifil eraill yn cael eu tanseilio mewn cymdeithas lle roedd arwahanu’n cynyddu, gyda thrais a bygythiadau yn gyffredin iawn.


Dadryddfreinio


Ar ôl y cyfnod o ail-luniad, cafodd etholwyr Americanaidd Affricanaidd eu dadryddfreinio, yn aml drwy dwyll a bygythiadau. Erbyn y 1890au roedd dadryddfreinio’n llawer ehangach ac yn systematig. Roedd ffyrdd yn cael eu canfod i sicrhau bod y 15fed Gwelliant (oedd wedi gwneud dadryddfreinio yn anghyfreithlon) yn aneffeithiol.


Yn 1890 arweiniodd talaith Mississippi y ffordd drwy gyflwyno cymwysterau pleidleisio oedd yn cynnwys treth y pen, prawf llythrennedd a gofyniad preswylio. Roedd y rheolau ar gyfer talu treth y pen yn gymhleth ac yn ddrud; cafodd y profion llythrennedd eu dyfeisio i’w gwneud yn anodd iawn i Americanwyr Affricanaidd berswadio cofrestryddion lleol eu bod yn gallu darllen ac ateb cwestiynau syml am Gyfansoddiad UDA. Barnodd y Goruchaf Lys fod y profion a gyflwynwyd ym Mississippi yn gyfreithlon. Er bod y 15fed Gwelliant yn gwahardd gwrthod y bleidlais ar sail hil neu liw, nid oedd yn gwneud hynny ar sail llythrennedd, perchnogaeth eiddo na thalu treth.


Cyn hir roedd y rhan fwyaf o daleithiau’r de wedi dilyn model Mississippi. Roedd y gyfran o Americanwyr Affricanaidd oedd wedi’u cofrestru i bleidleisio yn y de yn amrywio o gyn lleied â 2% mewn rhai taleithiau i uchafswm o 15% mewn eraill.


Teimlwyd effaith y dadryddfreinio hefyd gan etholwyr gwyn tlawd a gollodd y bleidlais oherwydd y profion eiddo a llythrennedd. Ceisiodd nifer o daleithiau’r de osgoi’r anhawster hwn drwy gyflwyno cymalau ‘taid’. Roedd y rhain yn rhoi’r bleidlais i bob oedolyn gwrywaidd yr oedd ei dad neu daid wedi pleidleisio cyn 1867 (hynny yw cyn y 14eg a’r 15fed Gwelliant). Cyflwynodd taleithiau eraill gymalau ‘dealltwriaeth’ oedd yn caniatáu i gofrestrydd gynnwys dynion anllythrennog oedd ag ychydig yn unig o eiddo neu ddim eiddo o gwbl ar y rhestr os oedden nhw’n gallu dangos eu bod yn deall adran o gyfansoddiad y dalaith wrth iddo gael ei ddarllen iddyn nhw. Roedd yn ddigon hawdd camddefnyddio’r cymal hwn i ganiatáu i gofrestryddion roi’r bleidlais i Americanwyr gwyn a’i gwrthod i Americanwyr Affricanaidd.


Roedd y de yn llawer llai democrataidd yn 1900 nag yr oedd yn 1860. Mewn gwlad lle roedd y rhan fwyaf o wleidyddion a swyddogion yn cael eu hethol, roedd colli’r bleidlais yn lleihau statws Americanwyr Affricanaidd.


Ychydig o ymateb a gafwyd i’r ymdrechion amlwg hyn i danseilio’r 14eg a’r 15fed Gwelliant yn nhaleithiau’r de. Daeth hawliau sifil i Americanwyr Affricanaidd yn llai pwysig i wleidyddion yn y 1890au wrth i broblemau gwleidyddol ac economaidd eraill fynd ag amser y Gyngres, yn benodol dadleuon am dariffau, ymddiriedolaethau ac arian. Diddymodd y Gyngres, oedd â’r Democratiaid yn brif blaid, y rhan fwyaf o’r ddeddfwriaeth gorfodi yn ystod cyfnod yr ail-luniad. Wrth i lais gwleidyddol Americanwyr Affricanaidd gael ei thewi’n gynyddol gan bolisïau dadryddfreinio, roedd hil yn flaenoriaeth isel i wleidyddion tan ar ôl yr Ail Ryfel Byd.


Effaith penderfyniadau’r Goruchaf Lys


Y Goruchaf Lys yw’r llys uchaf yn UDA. Mae ei ddyfarniadau’n derfynol a’r bwriad oedd sicrhau na fyddai’r arlywydd na’r Gyngres yn cam-drin y pwerau a roddwyd iddyn nhw gan y Cyfansoddiad. Os yw’r Goruchaf Lys yn dyfarnu bod cyfraith yn anghyfansoddiadol, nid oes modd ei rhoi ar waith. Tanseiliodd nifer o benderfyniadau’r Goruchaf Lys y warant o driniaeth deg a roddwyd i Americanwyr Affricanaidd yn y gwelliannau i’r Cyfansoddiad ar ôl y Rhyfel Cartref.


Yn 1883 archwiliodd y Goruchaf Lys bum achos hawliau sifil lle roedd Americanwyr Affricanaidd wedi dwyn achos yn erbyn cwmnïau cludo, gwestai a theatrau am wahaniaethu ar sail hil. Dyfarnodd y llys fod Deddf Hawliau Sifil 1875 yn anghyfansoddiadol. Dywedodd y llys nad oedd gan y llywodraeth ffederal awdurdod i ddiogelu Americanwyr Affricanaidd yn erbyn gwahaniaethu gan unigolion preifat.

Cyngor


Mae angen i chi ddeall pam fod penderfyniadau’r Goruchaf Lys mor bwysig mewn gwlad gyda chyfansoddiad ysgrifenedig - gweler y diagram ar dudalen 5.

Yn 1890 roedd talaith Louisiana wedi pasio deddf yn dweud bod rhaid cael darpariaeth ar wahân i wahanol hiliau mewn trenau. Yn 1892 heriodd Homer Plessy, Americanwr Affricanaidd, y gyfraith hon mewn achos a gyrhaeddodd y Goruchaf Lys yn y pen draw yn 1896. Roedd dyfarniad y Goruchaf Lys yn achos Plessy yn hynod o arwyddocaol. Dyfarnodd nad oedd cyfleusterau teithio ar wahân yn effeithio ar hawliau Americanwyr Affricanaidd, cyhyd â bod y cyfleusterau’n gyfartal. Felly cafodd y syniad ‘ar wahân ond cyfartal’ fendith y llys uchaf yn UDA.


Mewn achos arall, Cumming v Bwrdd Addysg (1899), ehangodd y Goruchaf Lys yr egwyddor i gynnwys ysgolion. Cafodd y syniad o arwahanu ei groesawu’n frwd yn nhaleithiau’r de, a chafodd ei ddefnyddio nid yn unig ar drafnidiaeth, ond hefyd mewn parciau, theatrau, gwestai, ysbytai, ardaloedd preswyl, ysgolion ac hyd yn oed mynwentydd.


Yn nodedig, anghytunodd un o farnwyr y Goruchaf Lys, John Marshal Harlan, â’r dyfarniadau yn yr achos hawliau sifil yn 1883 ac achos Plessy yn 1896, gan honni bod ‘ein cyfansoddiad yn lliwddall’ a bod y llys wedi tanseilio sylwedd ac ysbryd gweithredoedd y Gyngres.


Mae rôl y Goruchaf Lys wedi creu anghydfod, gyda rhai haneswyr yn nodi bod ei benderfyniadau fel arfer yn adlewyrchu cyflwr y farn gyhoeddus ar y pryd ac nad oedd y gwelliannau i’r Cyfansoddiad yn 1866–70 wedi’u llunio’n ddigon manwl i atal gwahaniaethu.



Deddfau Jim Crow


Gan ddechrau yn 1887, pasiodd taleithiau’r de gyfreithiau i arwahanu Americanwyr Affricanaidd oddi wrth Americanwyr gwyn a alwyd gyda’i gilydd yn ddeddfau Jim Crow. Fe’u henwyd ar ôl cân o’r enw ‘Jump Jim Crow’ oedd yn gwneud hwyl am ben Americanwyr Affricanaidd. Cafodd ei chyfansoddi gan Thomas Rice ar gyfer sioe gerdd yn y 1830au ac roedd yn boblogaidd gyda chynulleidfaoedd gwyn.


Roedd deddfau Jim Crow yn llawer ehangach ac yn fwy manwl. Roedden nhw’n cael eu gweithredu’n fwy llym nag unrhyw beth oedd wedi bodoli o’r blaen. Pasiodd Florida ddeddfau yn 1887 oedd yn mynnu bod rhaid cael darpariaeth ar wahân ar drenau i wahanol hiliau. Erbyn 1891 roedd y rhan fwyaf o daleithiau’r de wedi pasio deddfau tebyg a rhoddodd achos Plessy brawf ar y deddfau a basiwyd yn Louisiana yn 1890. Rhoddodd achos Plessy ddilysrwydd i ddeddfau Jim Crow, ac yn fuan roedden nhw’n cael eu cymhwyso i bron bob agwedd ar fywyd cyhoeddus yn nhaleithiau’r de.


Ynghyd â’r deddfau Jim Crow cafwyd achosion o drais hiliol milain ac ymdrech benderfynol i ddadryddfreinio pleidleiswyr Americanaidd Affricanaidd.



Trais hiliol


Erbyn 1900 roedd y bleidlais wedi’i gwrthod i’r rhan fwyaf o Americanwyr Affricanaidd ac roedd yr arwahanu’n fwy llym nag erioed. Anogodd y syniad o oruchafiaeth pobl wyn hinsawdd o drais hiliol hefyd. Cafwyd ymosodiadau llym yn aml gan heidiau o bobl ar ardaloedd preswyl Americanwyr Affricanaidd. Yn 1898 yn Wilmington, Gogledd Carolina, lladdwyd 11 o Americanwyr Affricanaidd gyda channoedd mwy yn colli eu cartrefi yn dilyn ymosodiad gan dyrfa o bobl wyn. Gwelwyd ymosodiadau tebyg yn Atlanta a New Orleans yn 1900. Fodd bynnag, nid yn y de yn unig oedd y trais hiliol hwn yn digwydd. Cafwyd terfysgoedd hil achlysurol yn ninasoedd y gogledd fel Efrog Newydd, Philadelphia a Chicago.


Un peth arbennig o atgas a ledaenodd oedd lynsio. Daeth hyn i benllanw yn y 1890au: yn 1892 yn unig cafodd 235 o Americanwyr Affricanaidd eu lynsio gan dorfeydd o bobl wyn. Amcangyfrifwyd rhwng 1882 a 1930 bod 2,805 o ddioddefwyr, Americanwyr Affricanaidd yn bennaf, mewn deg o daleithiau’r de. Yn aml roedd lynsio’n cael ei hwyluso drwy gydgynllwynio gan swyddogion gorfodi’r gyfraith. Roedd golygfeydd o sadistiaeth a chreulondeb yn gyffredin. Yn 1899 er enghraifft, cafodd Sam Hose, llafurwr ar blanhigfa oedd wedi lladd ei gyflogwr wrth amddiffyn ei hun, ei anffurfio a’i losgi’n fyw o flaen 2,000 o wylwyr yn Newnan, Georgia. Dim ond wedi hynny y cafodd cyhuddiad o drais rhywiol ei ychwanegu yn ei erbyn.


Yn aml roedd pobl yn y de yn cyfiawnhau lynsio drwy ei ddarlunio fel ffordd i amddiffyn rhag ymosodiadau rhywiol gan Americanwyr Affricanaidd ar fenywod gwyn. Ond roedd lynsio ar y cyfan yn cael ei gymell gan droseddau honedig eraill a’r gystadleuaeth economaidd roedd Americanwyr Affricanaidd yn ei chyflwyno i’r gwynion. Yn wir, roedd 50 o’r dioddefwyr yn fenywod Americanaidd Affricanaidd, rhai ohonyn nhw’n feichiog. Ni chafwyd neb yn euog o gymryd rhan mewn lynsio tan 1918.


Cafodd lynsio effaith ddofn ar y gymuned Americanaidd Affricanaidd, gan greu hinsawdd o ofn. Roedd hefyd yn eu hatal rhag herio cymdeithas lle roedd y gwynion yn tra-arglwyddiaethu.

Gwirio gwybodaeth 1


Ym mha ffyrdd oedd hawliau sifil Americanwyr Affricanaidd yn gyfyngedig ddiwedd y bedwaredd ganrif ar bymtheg?

Amodau cymdeithasol ac economaidd Americanwyr Affricanaidd yn 1900


Yn y de, roedd amodau gwleidyddol a chymdeithasol Americanwyr Affricanaidd erbyn 1900 wedi dirywio ers y cyfnod ar ôl y Rhyfel Cartref. Nid yn unig roedden nhw gan fwyaf wedi colli’r bleidlais, ond roedden nhw hefyd yn byw mewn cymdeithas wedi’i harwahanu ac roedd trais a bygythiadau’n ofnau parhaus. Roedd tua 85% o Americanwyr Affricanaidd yn byw yn nhaleithiau’r de lle roedd incwm y pen tua hanner y cyfartaledd cenedlaethol. Fodd bynnag, rhaid cwestiynu’r honiad nad oedd Americanwyr Affricanaidd fawr gwell eu byd nag oedden nhw o dan gaethwasiaeth:





•  Mae tystiolaeth bod safonau byw Americanwyr Affricanaidd wedi gwella rhywfaint yn y 50 mlynedd ar ôl rhyddfreinio a chafwyd gostyngiad yn y cyfraddau marwolaeth.



•  Erbyn 1910, roedd 20% o Americanwyr Affricanaidd yn berchen ar eu tir eu hunain.



•  Roedd cynnydd sylweddol hefyd yn y nifer o fusnesau oedd yn eiddo i Americanwyr Affricanaidd rhwng 1880 a 1900.





Roedd y busnesau hynny oedd yn darparu ar gyfer cwsmeriaid Americanaidd Affricanaidd yn unig yn gwneud yn arbennig o dda mewn cymdeithas oedd wedi’i arwahanu. Ffynnodd cwmnïau yswiriant a banciau Americanaidd Affricanaidd wrth i gwmnïau oedd yn eiddo i bobl wyn wahaniaethu yn erbyn yr Americanwyr Affricanaidd, gan godi premiymau a chyfraddau llog uwch arnynt.


Yn aml roedd prifysgolion Americanaidd Affricanaidd yn cael eu cyllido gan gymdeithasau cenhadol crefyddol ac yn cael cymorth grantiau tir a dderbyniwyd yn ystod y cyfnod ail-luniad ac ar ôl hynny. Roedd symiau sylweddol hefyd wedi’u codi i wella addysg Americanwyr Affricanaidd – erbyn 1900, roedd 1.5 miliwn o Americanwyr Affricanaidd yn mynychu’r ysgol. Roedd Cronfa Peabody a Chronfa Julius Rosenwald yn cefnogi hyfforddi athrawon Americanaidd Affricanaidd ar gyfer yr ysgolion hyn. Fodd bynnag, roedd gwahaniaeth enfawr rhwng y gwariant ar ysgolion i Americanwyr Affricanaidd a’r gwariant ar ysgolion i bobl wyn.


Byddai twf busnesau Americanaidd Affricanaidd a gwelliannau mewn addysg yn cael effaith sylweddol ar yr ymateb Americanaidd Affricanaidd i oruchafiaeth y gwynion a gwahaniaethu.

Cyngor


Mae’n bwysig nodi nad oedd y profiad Americanaidd Affricanaidd yn gwbl negyddol erbyn 1900.

Pam wnaeth arwahanu hiliol a goruchafiaeth y gwynion wreiddio mor ddwfn ar ôl 1890?


Roedd nifer o resymau am hyn:





•  Yn draddodiadol y Blaid Weriniaethol oedd prif gefnogwr hawliau sifil i bobl Affricanaidd Americanaidd ond roedd y gefnogaeth hon wedi dechrau pylu erbyn diwedd y cyfnod ail-luniad. Roedd pleidleisiau’r Americanwyr Affricanaidd yn llai pwysig bellach i’r Blaid Weriniaethol.



•  Roedd atgofion am y Rhyfel Cartref wedi pylu, yn enwedig ar ôl 1898 pan ffurfiwyd cenedlaetholdeb Americanaidd newydd yn ystod y Rhyfel rhwng Sbaen ac America. Ymladdodd pobl wyn y gogledd a’r de gyda’i gilydd ond neilltuwyd yr Americanwyr Affricanaidd i unedau wedi’u harwahanu gan fwyaf. Daeth goruchafiaeth hiliol y bobl wyn yn gysylltiedig â syniadau o genedlaetholdeb yn ystod y rhyfel a chaffael tiriogaethau newydd Puerto Rico a’r Pilipinas, lle roedd tra-arglwyddiaeth pobl wyn America dros y bobl nad oedden nhw’n wyn yn cael ei ystyried yn naturiol ac yn gyfiawn.



•  Tanseiliodd dyfarniadau’r Goruchaf Lys hawliau sifil Americanwyr Affricanaidd i’r fath raddau fel mai ychydig o Americanwyr Affricanaidd a gadwodd yr hawl i bleidleisio mewn nifer o etholiadau erbyn dechrau’r ugeinfed ganrif.



•  Doedd dim ewyllys wleidyddol yn y llywodraeth ffederal i orfodi’r 14eg a’r 15fed Gwelliant a Deddf Hawliau Sifil 1875. Roedd materion eraill yn mynd â bryd gwleidyddiaeth. Y Blaid Ddemocrataidd oedd yn tra-arglwyddiaethu yn nhaleithiau’r de, ac ychydig o wrthwynebiad ddaeth o du gwleidyddion y gogledd i ddadryddfreinio’r Americanwyr Affricanaidd ac arwahanu hiliol.



•  Ar ôl diddymu caethwasiaeth, roedd ofnau fod y genhedlaeth newydd o Americanwyr Affricanaidd yn fygythiad i’r drefn sefydledig, yn enwedig yn y de. Roedd y cyhuddiadau o drais a hilgymysgu yn dangos yr hyn roedd y torfeydd lynsio’n pryderu amdano fwyaf. Roedd arwahanu’n cael ei ystyried yn ddatrysiad i’r problemau a grëwyd gan gymdeithas ôl-gaethwasiaeth.





Ymateb yr Americanwyr Affricanaidd i erydu hawliau sifil


Booker T. Washington


Roedd un o’r arweinwyr Americanaidd Affricanaidd mwyaf dylanwadol, Booker T. Washington, pennaeth un o’r prif golegau Americanaidd Affricanaidd yn Tuskegee, Alabama, yn galw am ganolbwyntio ar gynnydd economaidd i Americanwyr Affricanaidd yn hytrach na chydraddoldeb cymdeithasol a gwleidyddol. Roedd yn credu y byddai addysg, yn enwedig addysg alwedigaethol gyda phwyslais ar sgiliau ymarferol, yn galluogi Americanwyr Affricanaidd nid yn unig i wella eu statws economaidd ond hefyd, yn y pen draw, i ennill parch Americanwyr gwyn.

Gwirio gwybodaeth 2


Pam wnaeth arwahanu hiliol ledaenu yn nhaleithiau’r de ar ôl 1890?

Roedd Booker T. Washington yn ystyried bod cyflawni cydraddoldeb gwleidyddol a chymdeithasol yn nod tymor hir – yn ystod y broses hirfaith hon dylid derbyn goruchafiaeth y gwynion hyd nes y byddai cynnydd economaidd yr Americanwyr Affricanaidd yn perswadio’r Americanwyr gwyn i ildio consesiynau.


Mae’r ymagwedd hon wedi’i labelu’n ‘ymaddasol’ ac roedd rhai Americanwyr Affricanaidd yn ei beirniadu am fod yn rhy oddefol. Roedden nhw’n dadlau na fyddai derbyn goruchafiaeth y gwynion fyth yn newid barn a chredoau’r Americanwyr gwyn.

Cyngor


Nodwch fod ymatebion amrywiol i oruchafiaeth y gwynion a gwahaniaethu’n bodoli ymhlith Americanwyr Affricanaidd.

Er hynny, roedd Booker T. Washington yn ffigur pwysig, gydag arlywyddion a gwleidyddion eraill yn ymgynghori ag e’n rheolaidd, ac roedd yn cael ei gydnabod yn llefarydd blaenllaw ar ran Americanwyr Affricanaidd. Cafodd yr Arlywydd Theodore Roosevelt ei feirniadu’n hallt yn y wasg pan wahoddodd Booker T. Washington i’r Tŷ Gwyn i gael cinio yn 1901.


Llwyddodd Booker T. Washington i sicrhau buddsoddiad gan bobl wyn o’r gogledd mewn addysg i Americanwyr Affricanaidd ac achosion eraill. Bu hyn yn help mawr i ddatblygiad Americanaidd Affricanaidd yn y proffesiynau. Er enghraifft, cynyddodd y nifer o Americanwyr Affricanaidd proffesiynol oedd yn gweithio ym maes addysg o 68,350 yn 1910 i 136,925 yn 1930.


Hefyd mae angen diwygio’r ddelwedd o Washington yn cydymffurfio, gan iddo roi cefnogaeth ddirgel i achosion llys oedd yn herio dadryddfreinio Americanwyr Affricanaidd ac yn 1904 ymladdodd achos llwyddiannus yn erbyn ymgais i eithrio Americanwyr Affricanaidd o wasanaethu ar reithgorau. O ystyried cyd-destun y cyfnod, mae’n bosibl mai cymedroldeb Booker T. Washington oedd yr unig ymateb ymarferol i gryfder goruchafiaeth y gwynion. Fodd bynnag, nid oes llawer o dystiolaeth o gynnydd economaidd gan Americanwyr Affricanaidd erbyn marwolaeth Booker T. Washington yn 1915.


W. E. B. Du Bois


Cafwyd gwrthwynebiad Americanaidd Affricanaidd i syniadau Booker T. Washington. Efallai mai’r gwrthwynebydd mwyaf sylweddol oedd W. E. B. Du Bois, Athro ym Mhrifysgol Atlanta rhwng 1896 a 1910 a’r Americanwr Affricanaidd cyntaf i ennill doethuriaeth yn Harvard.


Ymosododd ar syniad sylfaenol Booker T. Washington bod enillion economaidd yn bwysicach na chyflawni hawliau sifil. Roedd yn dadlau na ddylai Americanwyr Affricanaidd dderbyn galwedigaethau oedd yn eu diraddio, ond y dylen nhw ymgyrchu’n gadarn ac yn fwy milwriaethus dros hawliau gwleidyddol, sifil a chymdeithasol.


Yn benodol, cynigiodd y syniad y dylai elit addysgedig o arweinwyr Americanaidd Affricanaidd a alwodd y “Degfed Talentog” arwain y frwydr dros gydraddoldeb a pheidio â derbyn goruchafiaeth y gwynion yn wasaidd.


Du Bois wnaeth ysbrydoli sefydliad hawliau sifil o’r enw Mudiad Niagara ac fe’i sefydlwyd yn 1905. (Cynhaliwyd y cyfarfod cyntaf ar ochr Canada o Raeadr Niagara, gan nad oedd yr un gwesty yn UDA yn fodlon eu derbyn). Ond roedd arwyddocâd mwy parhaol i ffurfio’r National Association for the Advancement of Coloured People (NAACP) yn 1909, gyda Du Bois yn chwarae rôl arweiniol fel cyfarwyddwr ymchwil a chyhoeddusrwydd.

Gwirio gwybodaeth 3


Beth oedd y gwahaniaeth yn agweddau Booker T. Washington a W. E. B. Du Bois at gyflawni hawliau sifil i Americanwyr Affricanaidd?

Ida B. Wells a’r ymgyrch yn erbyn lynsio


Ganwyd Ida B. Wells i deulu o gaethweision ym Mississippi yn 1862. Bu’n ymgyrchu yn y llysoedd yn erbyn arwahanu mewn cerbydau rheilffordd yn Tennessee rhwng 1884 ac 1887. Er na fu’n llwyddiannus gyda’r ymgyrch hwn, yn ddiweddarach denodd sylw cenedlaethol drwy ysgrifennu am erchyllterau lynsio.


Roedd ei hymosodiadau ar lynsio a diwylliant hiliol y de’n golygu ei bod yn darged ar gyfer dial ac fe’i gorfodwyd i adael ei chartref ym Memphis, Tennessee, a symud i Chicago yn 1892. Yn 1898 ysgrifennodd lythyr i’r Arlywydd McKinley yn mynnu ymyriad gan y llywodraeth yn nhaleithiau’r de i atal lynsio. Roedd ei llyfr, Lynching and the Excuse, a gyhoeddwyd yn 1901, yn hynod o ddylanwadol gan ddatgelu graddfa’r lynsio a’r rhesymau amdano.


Fodd bynnag ni chafodd y Goruchaf Lys na’r llywodraeth ffederal eu perswadio i weithredu’n effeithiol, gan ddadlau mai busnes y taleithiau lleol oedd ymdrin â’r mater.


YR NAACP


Roedd y terfysgoedd hil yn 1908 yn Springfield, Illinois yn enghraifft o’r trais parhaus rhwng Americanwyr Affricanaidd ac Americanwyr gwyn. Cafodd dau Americanwr Affricanaidd eu lynsio, llofruddiwyd chwech arall drwy ddulliau eraill, lladdwyd pedwar o bobl wyn ac anafwyd cannoedd o bobl.


Springfield oedd hen gartref Abraham Lincoln a safle ei fedd. Ysbrydolodd y terfysg ryddfrydwyr gwyn i alw am gynhadledd yn 1909, ar ganmlwyddiant geni Lincoln, i ymgyrchu dros hawliau sifil a gwrthsefyll trais hiliol. Yn sgil hyn daeth yr NAACP gyda maniffesto oedd yn galw am y canlynol:





•  diddymu arwahanu



•  ymgyrchu dros hawliau pleidleisio cyfartal i Americanwyr Affricanaidd



•  ymgyrchu dros well cyfleusterau addysgol i Americanwyr Affricanaidd



•  gorfodi’r 14eg a’r 15fed Gwelliant.





Daeth W. E. B. Du Bois yn olygydd cylchgrawn NAACP Crisis ac roedd Ida B. Wells yn gefnogwr brwd. Roedd y sefydliad yn gweld gweithredu yn y llysoedd i gyflawni hawliau sifil i Americanwyr Affricanaidd yn hynod o bwysig. Enillodd fuddugoliaethau hwyr ond pwysig yn 1915 pan ddatganodd y Goruchaf Lys bod y cymalau ‘taid’ yn Oklahoma a Maryland yn anghyfansoddiadol ac yn 1917 pan gafwyd datganiad bod rheoliad yn Louisville oedd yn caniatáu arwahanu preswyl yn annilys.


O’r dechreuad bach hwn datblygodd yr NAACP yn sefydliad cenedlaethol gyda 90,000 o aelodau erbyn y 1920au. Roedd ei lwyddiannau’n gyfyngedig hyd nes y byddai’n gallu recriwtio aelodaeth mwy o faint.




[image: ]


Gwirio gwybodaeth 4


Beth gyflawnwyd gan waith cynnar y NAACP a’r ymgyrchoedd yn erbyn lynsio?

Crynodeb


Pan fyddwch chi wedi cwblhau’r testun hwn dylai fod gennych wybodaeth a dealltwriaeth drylwyr o’r materion canlynol:





•  y mesurau a gymerwyd i ddadryddfreinio pleidleiswyr Americanaidd Affricanaidd



•  effaith penderfyniadau’r Goruchaf Lys yn y 1880au a’r 1890au ar hawliau sifil Americanwyr Affricanaidd



•  cyfundrefnu arwahanu hiliol a elwir yn Ddeddfau Jim Crow



•  effaith trais ar sail hil



•  cyflwr gwleidyddol, cymdeithasol ac economaidd Americanwyr Affricanaidd ddechrau’r ugeinfed ganrif



•  y rhesymau pam mae arwahanu hiliol a goruchafiaeth y gwynion mor gryf ar ôl 1890



•  pwysigrwydd Booker T. Washington ac athroniaeth ymaddasol



•  beirniadaeth W. E. B. Du Bois



•  Ida B. Wells a’r ymgyrch yn erbyn lynsio



•  pwysigrwydd yr NAACP a’i lwyddiannau cynnar.

Effaith mudo, y Fargen Newydd a’r rhyfel ar Americanwyr Affricanaidd, tua 1910–48



Y Mudo Mawr


Cyflymodd y symudiad torfol o Americanwyr Affricanaidd o’r de gwledig i’r canolfannau trefol yn y de a’r gogledd, a elwir y Mudo Mawr yn y cyfnod cyn ac ar ôl y Rhyfel Byd Cyntaf.

Cyngor


Nodwch beth newidiodd a beth na newidiodd i Americanwyr Affricanaidd yn ystod y Mudo Mawr.

Amcangyfrifiwyd bod 500,000 o Americanwyr Affricanaidd wedi gadael y de cyn 1910 a gadawodd 500,000 arall yn ystod y Rhyfel Byd Cyntaf. Rhwng 1916 a 1960 symudodd tua 6 miliwn o Americanwyr Affricanaidd o’r de. Roedd traean o drigolion Washington erbyn 1910 yn Americanaidd Affricanaidd.


Er mai symud o’r de i’r gogledd roedd y rhan fwyaf yn ei wneud, cafwyd symud sylweddol hefyd ymhlith Americanwyr Affricanaidd o ffermydd y de i ddinasoedd y de. Erbyn 1910 roedd gan New Orleans yn y De Eithaf boblogaeth o dros 80,000 o Americanwyr Affricanaidd gyda mwy o Americanwyr Affricanaidd na phobl wyn yn ninasoedd y de fel Charleston, Savannah a Baton Rouge.


Er gwaethaf tynfa enfawr y Mudo Mawr i’r gogledd, mae’n bwysig cofio hefyd bod y nifer o Americanwyr Affricanaidd a arhosodd yn y de hefyd yn fawr ac yn tyfu – 8,912,000 yn 1920 a 11,312,000 erbyn 1960. Er mor bwysig oedd y Mudo Mawr, doedd dim modd newid y ffaith fod y rhan fwyaf o Americanwyr Affricanaidd yn parhau i fyw yn y de mewn amgylchiadau o anghydraddoldeb gwleidyddol, cymdeithasol ac economaidd.


Pam ddigwyddodd y Mudo Mawr?


Arweiniodd nifer o ffactorau at y Mudo Mawr:





•  Roedd mwy o swyddi ar gael yn y gogledd oedd yn talu cyflogau sylweddol uwch. Roedd ymfudwyr oedd yn derbyn tâl o 75 sent y dydd yn pigo cotwm neu olchi dillad yn y de, yn gallu ennill yr un faint mewn awr yn y gogledd.



•  Roedd dibyniaeth y de ar y diwydiant cotwm yn golygu bod gweithwyr yn agored i effeithiau gorgynhyrchu. Cafwyd cwymp sylweddol ym mhrisiau cotwm yn 1913–15 ac yn 1920. Cafodd hyn effaith ar gyflogau’r Americanwyr Affricanaidd hynny oedd yn pigo cotwm.



•  Gyda dechrau’r Rhyfel Byd Cyntaf yn 1914 cyfyngwyd ar lif yr ymfudwyr o Ewrop i’r gogledd gan greu prinder gweithwyr. Anfonodd cwmnïau yn y gogledd recriwtwyr i’r De Eithaf i chwilio am weithwyr i lenwi swyddi y byddai ymfudwyr o Ewrop yn eu gwneud fel arfer.



•  Roedd gobaith am fywyd gwell yn rheswm pwerus dros adael y de gwledig. Roedd yn golygu dianc rhag bygythiad lynsio, sarhad cyfreithiau Jim Crow a gormes peoniaeth ddyled.



•  Roedd twf cymunedau Americanaidd Affricanaidd mewn dinasoedd yn y gogledd yn fagned i eraill ddilyn.

Gwirio gwybodaeth 5


Pam ddigwyddodd y Mudo Mawr?

Effaith y Rhyfel Byd Cyntaf


Pan ymunodd UDA â’r Rhyfel Byd Cyntaf yn 1917, cofrestrwyd 2 filiwn o Americanwyr Affricanaidd yn y drafft milwrol, a gwasanaethodd 367,000 o’r rhain yn y lluoedd arfog. Roedd yr atgof o Ryfel Cartref America, lle arweiniodd ymrestru Americanwyr Affricanaidd at newidiadau sylweddol yn eu statws o fewn cymdeithas, yn cynnig gobaith y byddai newid yn dod yn sgil y rhyfel hwn hefyd.


Fodd bynnag, ni chafodd y rhan fwyaf o Americanwyr Affricanaidd eu neilltuo i unedau brwydro. Defnyddiwyd y mwyafrif mewn unedau llafur, yn cefnogi’r milwyr llinell flaen, gan gloddio ffosydd neu adeiladu ffyrdd a phontydd.


Roedd hiliaeth wedi ymwreiddio yn yr Adran Rhyfel. Roedd y llynges yn derbyn Americanwyr Affricanaidd fel gweithwyr arlwyo’n unig. Mynnodd cadlywydd byddin America yn Ffrainc, y Cadfridog Pershing, gael unedau ar wahân a dywedodd wrth ei gynghrair Ffrengig bod Americanwr Affricanaidd ‘yn cael ei ystyried yn fod israddol gan yr Americanwr gwyn’.


Fodd bynnag, ymladdodd yr Harlem Hellfighters (369 catrawd), uned frwydro Americanaidd Affricanaidd wedi’i harwahanu, yn hirach ar y llinell flaen nag unrhyw uned Americanaidd arall, ac roedd yn un o’r unedau Americanaidd Affricanaidd a enillodd fwyaf o anrhydeddau.


Pan ofynnodd yr Arlywydd Wilson i’r Gyngres gyhoeddi rhyfel yn erbyn yr Almaen ym mis Ebrill 1917, roedd wedi datgan bod ‘rhaid diogelu’r byd ar gyfer democratiaeth’. Ym mis Gorffennaf 1917 cafwyd gorymdaith dawel o 15,000 o Americanwyr Affricanaidd yn Efrog Newydd yn protestio yn erbyn lynsio gydag arwyddion yn dweud ‘Mr Arlywydd, pam na allwn ni ddiogelu America ar gyfer democratiaeth?’


Yn sgil y Rhyfel Byd Cyntaf ni welwyd y gwelliannau ym mywydau’r Americanwyr Affricanaidd yr oedd pobl wedi gobeithio amdanyn nhw. Yn lle hynny roedd ofnau eang ymhlith y gymuned wyn yn UDA am y gystadleuaeth am swyddi a thai yn y gogledd, problemau’r economi ar ôl y rhyfel a dyfodiad comiwnyddiaeth (y ‘Bygythiad Coch’). Cafwyd terfysgoedd hil ffyrnig yn ninasoedd y gogledd.

